Mid-Dlam għad-Dawl

Id-duwalizmu, jiġifieri l-kuntrast bejn tnejn jista iwassal biex wieħed jgħożż u japprezza ħaġa aktar minn oħra.  Hekk biex wieħed japprezza kemm huwa sabiħ l-odni, biżżejjed jgħix għal xi jiem fil-kaos u t-taħwid.  Biex wieħed igħożż kemm huwa sabiħ id-dawl, biżżejjed li wieħed joqgħod għal xi ħin fid-dlam ċappa. Anke fil-bniedem nisgħu ngħidu li hemm id-duwaliżmu, għaliex dan għandu l-moħħ u għandu l-qalb. Bil-moħħ jifhem u jirraġuna; bil-qalb iħobb u jixtieq. Anke qabel il-ħolqien l-awtur tal-Ġenesi jgħidilna li “l-art kienet taħwid u baħħ: (Ġen 1,2). Alla imbagħad mhux biss ħalaq imma għamel ukoll l-ordni.

Sawl u David

Fl-ewwel qari ta’ dan ir-raba Ħadd hemm ukoll id-duwaliżmu fl-aqwa tiegħu.  Dan għaliex il-bniedem ħaseb u rraġuna skond ix-xiber tiegħu, fil-waqt li Alla kkonkluda anzi ried kif jaf hu.  Samwel ried jidlek wieħed minn ulied Ġesse sultan, u dan ġablu kif soltu lit-tifel il-kbir Eljab, imma għal Alla dan ma kellux ikun hu. Kellu jkun iż-żgħir, li skond id-drawwa tal-Lhud ma kien soltu tiegħu hekk. Imma hawn jaħdem Alla bid-duwaliżmu tiegħu. David, it-tifel iż-żgħir ta’ Ġesse “żgħażugħ ħamrani, għajnejh ħelwin, u sabiħ fis-sura tiegħu", laħaq sultan ta’ Iżrael min flok Sawl. 

Pawlu lil Efesin

L-istess ħsieb tad-duwaliżmu qiegħed fil-qari ta’ l-ittra lill-Efesin. Anzi Pawlu iqabbeż b’qawwa kollha l-aktar żewġ elementi li minnhom infushom juru d-duwaliżmu fl-aqwa tiegħu; id-dlam u d-dawl. Hekk kull min jaqra din is-silta dritt jaqbad ħsieb l-appostlu fejn irid jasal.  “Darba kontu dlam” jikteb Pawlu, dlam fir-ruħ, dlam fil-grazzja, dlam għaliex skjavi u ilsiera tax-xitan, dlam għaliex tgħixu billi tpattu lil xulxin.  Din hija verita’.  Issa ikompli Pawlu “intom dawl fil-Mulej”.  Dawl fil-grazzja, dawl fl-imħabba veru u disinteressata, dawl għaliex nafu li wara din il-ħajja hemm ħajja oħra tistenniena. U liema huwa s-sinjal li jagħmilha ta’ fruntiera u ta’ qabża bejn id-dlam li konna u issa d-dawl li sirna. Dan is-sinjal huwa il-mewt ta’  fuq is-salib. U l-prezz ta’ din il-fidwa huwa demmu stess.  Għalhekk id-dlam u d-dawl ta’ Pawlu ifissru l-istat ta’ qabel ma saret il-fidwa u l-istat ta’ wara l-fidwa. Minn dlam sirna dawl, minn skjavi sirna ħielsa, minn qaddejja sirna wlied. Anzi San Ġwann ikompli iżid “hekk aħna tassew” (l Ġw 3,1).

L-Evanġelju

Id-duwalizmu jidher fl-aqwa tiegħu fil-mirakli li għamel Ġesù, u li Ġwanni iddeskrivih b’tant dettalji ta’ siwi l-aktar kbir. Hawn għandna raġel għama u wara jiġi jara; il-mezz huwa l-ewwel it-tajn imbagħad l-ilma. Ġesù fuq naħa u l-Fariżej fuq in-naha l-oħra; il-post fejn mar jinħasel, għadira ta’ Siloah, Ġesù akkużat li kiser jum is-Sibt, biża ta’ tkeċċija mis-sinagoga, u li dan ifisser l-ġenituri maqtugħin għal kollox minn ħdan il-komunita Ġudajka, u fl-aħħar il-fidi ta’ l-għama f’Ġesù, u li Ġesù jgħid li huwa l-ewwel id-dawl tad-dinja, imbagħad li huwa Bin il-Bniedem.  

Qabel ma dak ir-raġel ħa id-dawl, Ġesù beżaq fl-art, għamel it-tajn u dilek għajnejn l-għama bih. San Gwann Krizostmu jikkonkludi li dak li għamel Ġesù imur kollu kemm hu kontra il-kura u l-indafa ta’ l-għajnejn. U wieħed jifhimha sew din.  Imma dan ta’ Ġesù kien kollu simboliżmu. San ~irillu ta’ Ġerusalemm jgħallem li b’dan il-ġest Ġesù  ried ifakkar li l-bniedem  magħmul mit-tajn, (Gen 2,7) minn dak li jispiċċa wara ftit taż-żmien. Jintesa, qisu qatt ma kien.  Dan il-ħsieb qiegħed ukoll f’Ġobb 4,19; u 10,9).

Wara li Ġesù għamillu it-tajn, bagħtu jinħasel fl-għadira ta’ Siloaħ.  Dan mar. Jidher li dritt iddeċieda li jinżel jinħasel. Kontra ta’ dak li għamel l-għama ta’ l-Evanġelju  hemm il-ġrajja ta’ Nagħman tas-Sirja (2 Slat 5,10-13). Dan ma riedx imur jinħasel fix-xmara Ġordan kif amarlu l-profeta Eliżew, għaliex ikkonkluda li x-xmajjar Abana u Farfar tas-Sirja aħjar mill-ilma tal-Ġordan.  Issa  biex lil dak l-għama seta jasal sa ħdejn l-għadira, swielu xi diffikultajiet mhux żgħar. Min jaf it-topografija tal-belt imqaddsa, jasal biex jikkonkludi li dan ir-raġel kellu bosta tfixkil biex jasal sa hdejn l-għadira li qiegħda l-isfel ħafna in-naha ta’ nofs inhar ta’ Gerusalemm.  Imma kien deċiż li jisma’ minn kliem Ġesù. Mar inħasel u akkwista id-dawl.

Ksur is-Sibt

Il-Fariżew dejjem biex jgħarrxu u ikesksu li Ġesù ma kellux setgħat divini, argumentaw li kiser b’mod l-aktar sfaċċat jum is-Sibt.  L-ewwel, dejjem skond huma, għaliex il-ħajja ta’ dak l-għama ma kenitx fil-periklu, mela  setgħa jistenna sa l-għada; it-tieni, fost id-disa u tletin kwalita’ ta’ xogħol u attivita’ li wieħed ma setax jagħmel f’jum is-Sibt kien hemm din li wieħed jagħġen it-tajn, kif fil-fatt għamel . It-tielet skond tradizzjoni Lhudija ma kien hemm l-ebda permess biex wieħed jidlek l-għajnejn f’jum is-Sibt. Din il-biċċa ta’  li skond huma kiser jum is-Sibt, mela midneb publiku, u fl-istess ħin ta id-dawl lil wieħed  għama magħruf, qanqlet diskussjonijiet u nuqqas ta’ ftehim serju fost l-istess Fariżej.  Tlewmu bis-sħiħ bejniethom, ma setgħux jikkonkludu kif u x’fatta dan il-għama sa minn twelidu reġa ħa id-dawl.

Sabiex iwaqqfu anke lil istess genituri ta’ l-għama milli jitkellmu u ixandru l-għaġeb li ġara ma binhom, issa li beda jara, il-Lhud flimkien mal-Fariżej ħeddewhom li ikeċċuhom ‘l barra mis-sinagoga. Issa Ġesù drabi oħra diġa ħabbar dan kollu (Lq 6,22). Din kienet piena, anzi skomunika l-aktar wera, tqila u li tħammarlek wiċċek ma sħabek il-Lhud. Tiġi meqjus daqsli kieku inti pagan. U bir-raġun. Skond l-istoriku Schurer kien hemm tlitt kwalitajiet ta’ tkeċċija mis-sinagoga. L-ewwel msejħa sezufah, it-tkeċċija iddum ġimgħa;  it-tieni, sħammata, din it-tkeċċija iddum aktar, hemm żmien ta’ xahar, it-tielet il-ħerem, skomunika formali u uffiċjali mill-kapijiet tal-Lhud.  Din l-iskomunika iddum  għal bqija ta’ ħajtek.  Kellhom raġun il-ġenituri ta’ l-għama jibżgħu u jwieġbuhom “|mien għandu, staqsu lilu”.
L-aħħar tar-rakkont hemm dettal ta’ min jieqaf u jirrifletti dwaru.  “Ġesù sema’ li qaċċtuh ‘il barra; sabu u qallu” (Ġw 9,35). L-ewwel ta’ min jinnota li l-inizjattiva ħada kollha kemm hija .  Ġesù ma ħalliqiex għaddejja lixxa din it-taqbida hekk ħarxa ma wieħed li għax sar miraklu miegħu ġie ikkastigat b‘din il-manjiera goffa u krudili.  It-tieni osservazzjoni, hija l-verb “qaċċtuh”.  Jien naqbel mija fil mija ma dan il-verb. Għax juri fil-veru sens tal-kelma il-mod goff u krudil li ġabu miegħu ruħhom il-kapijiet Lhud. Qed nikkwota mill-missalin tas-sena A. Ma nafx għaliex fil-versjonijiet l-oħra tal-bibbja biddlu dan il-veb daqs hekk f’postu  u għamluh “keċċewh”. Il-grieg jaqra eksebalon u biex jagħmel l-enfazi ikompli ekso. Għandek verb u nom fl-istess ħin.  F’dan il-kas, l-għama stqarr li Ġesù kien il-Messija u dritt laqqat l-iskomunika l-aktar iebsa, skomunika għal bqija ta’ ħajtu. Il-ħerem. Għalhekk qaċċtuh huwa l-aħjar verb. Mela sar pagan, inċirkonċiż, imniġġes.

Il-magħmudija

Dan il-miraklu ta’ Ġesù għandu rabta mal-magħmudija, mill-ilma u mill-Ispirtu s-Santu. Fl-ewwel żminijiet tal-Knisja, dan il-kapitlu kien iservi ta’ preparazzjoni serja għal-dawk li jkunu se jitgħammdu.  Kienu jsiru tlitt skrutinji jew forma ta’ eżami qabel il-magħmudija, u il-kapitli 9 ta’ Ġwanni kien l-aħħar prova.Dan ukoll għaliex fl-aħħar ta’ l-evanġelju hemm kliem l-għama; “Nemmen Mulej”. Stqarrija tal-fidi. Ta’ min josserva wkoll li ż-żewġ ġesti li għamel  jiġifieri mess il-bżieq, u dilek għajnej l-għama, dawn it-tnejn daħlu fis-sagrament tal-magħmudija. (Ara wkoll Mk 7,34).  

Ħsieb ieħor huwa il-waqt ta’ xħin l-għama ġie jara.  Mhux le x’ħin Ġesù messlu għajnejh, imma preċiżament meta dan inħasel fil-għadira ta’ Siloah. Issa l-evanġelista jorbot it-tifsira tal-kelma Siloaħ ma “il-mibgħut”. Fil-kas tagħna il-mibgħut huwa  (Ġw 3,17.34; 5,36.38). Mela tidher li hemm rabta sħiħa bejn l-ilma ta’ Siloah u Ġesù il-mibgħut mill-Missier.  Bir-raġun għalhekk li l-għama ġie jara meta niżel fl-ilma. Ġie jara meta kellu kuntatt dirett ma Ġesù l-mibgħut ta’ Alla.  (Ara wkoll Ġw 7,37-38).

Osservazzjoni oħra huwa l-fatt li dan kien “agħma minn twelidu”(Ġw 9.1.2.13.18.20). Issa missirijiet il-Knisja iqiegħdu l-għama fiżika ma l-għama tar-ruħ.  Hekk Tertuljanu jiftah it-trattat dwar il-Magħmudija: Huwa jgħid li dan is-sagrament jaħsel id-dnub ta’ l-għama oriġinali tagħna u jagħmilna liberi għal ħajja eterna.  U Sant.Wistin ikompli; L-għama inħasel fil-għadira li tfisser “dak li ġie mibgħut” jiġifieri Ġesù Kristu.

